განმარტებითი ბარათი

ა) დადგენილების პროექტის მიღების მიზეზი 
საქართველოს კომუნიკაციების ეროვნული კომისიის 2005 წლის 12 დეკემბრის №13 დადგენილებით დამტკიცებული „რადიოსიხშირული სპექტრით სარგებლობის უფლების მოსაპოვებლად აუქციონის გამართვისა და რადიოსიხშირული სპექტრით სარგებლობის საფასურის განსაზღვრის დებულების“ (შემდგომში - დებულება) 71 მუხლის მე-3 პუნქტის თანახმად „არაავტორიზებულ პირს, დამხმარე ტექნოლოგიური დანიშნულებით გამოყენებისთვის (გარდა რადიოსარელეო ქსელის ან რადიოსარელეო ხაზის ერთი ან რამდენიმე მონაკვეთის გამოყენების მიზნით), კომისია მარტივი ადმინისტრაციული წარმოების წესით ანიჭებს რადიოსიხშირეებს დროებით − 1 წლის ვადით, რისთვისაც პირი  წინასწარ იხდის რადიოსიხშირული რესურსით სარგებლობის საფასურს, რომლის ოდენობა ერთ სიხშირეზე შეადგენს 1000 ლარს.“
დებულებაში აღნიშნული ცვლილება შევიდა 2018 წლის 22 თებერვალს და მას შემდეგ ამ საფასურის ოდენობა არ გაზრდილა.
აღნიშნული სიხშირული რესურსის ძირითადი გამომყენებლები არიან ბიზნეს სუბიექტები, რომლებიც ეწევიან ეკონომიკურ აქტოვობებს და სწორედ მათ ეკონომიკურ საქმიანობაში დამხმარედ იყენებენ ამ სიხშირულ რესურსს. გასათვალისწინებელია ისიც, რომ აღნიშნული სიხშირული რესურსის საფასურს უმნიშვნელო წილი უჭირავს ბიზნეს სუბიექტების ეკონომიკური საქმიანობის პროცესში გაწეულ ხარჯებში. 
2018 წლიდან 2026 წლამდე ქვეყანაში წლიური ინფლაციის საშუალო დონემ შეადგინა 5,2%, ასევე გაიზარდა რეგულაციური ხარჯები, თუმცა აღნიშნული არ ასახულა სიხშირის საფასურში.
ყოველივე ზემოაღნიშნულიდან გამომდინარე, მიზანშეწონილია, რომ გაიზარდოს დამხმარე ტექნოლოგიური დანიშნულებით გამოყენებადი სხიშირული რესურსის საფასური და იგი განისაზღვროს 1 სიხშირეზე ერთი წლის განმავლობაში 2000 (ორი ათასი) ლარით.

ბ) დადგენილების პროექტის არსი და დამახასიათებელი ძირითადი ნიშნები
დადგენილების პროექტის თანახმად, ცვლილება შევა დებულებაში, კერძოდ დებულების 71 მუხლის მე-3 პუნქტში და დამხმარე ტექნოლოგიური დანიშნულებით გამოყენებადი (გარდა რადიოსარელეო ქსელის ან რადიოსარელეო ხაზის ერთი ან რამდენიმე მონაკვეთის გამოყენების მიზნით) სიხშირული რესურსის ღირებულება ერთ სიხშირეზე 1 წლის განმავლობაში განისაზღვრება 2000 ლარით. 
გ) დადგენილების პროექტის საფინანსო-ეკონომიკური გაანგარიშება
დადგენილების მიღების შედეგად იმ პირებს რომლებიც დამხმარე ტექნოლოგიური დანიშნულებით იყენებენ სიხშირულ რესურსს წლის ჭრილში ხარჯი 1 სიხშირეზე გაეზრდებათ 1 000 ლარით.
დადგენილების პროექტის მიღება არ იქონიებს გავლენას სახელმწიფო ბიუჯეტის საშემოსავლო და ხარჯვით ნაწილებზე.
დ)  ქალისა და მამაკაცის თანასწორობის მდგომარეობაზე კანონქვემდებარე ნორმატიული აქტის პროექტის მოსალოდნელი ზეგავლენის შეფასება
დადგენილების პროექტის მიღებით ქალისა და მამაკაცის თანასწორობის მდგომარეობაზე ზეგავლენის მოხდენა მოსალოდნელი არ არის.
ე) ევროკავშირის ის სამართლებრივი აქტი, რომელთან დაახლოების ვალდებულებაც გამომდინარეობს „ერთი მხრივ, საქართველოსა და, მეორე მხრივ, ევროკავშირს და ევროპის ატომური ენერგიის გაერთიანებას და მათ წევრ სახელმწიფოებს შორის ასოცირების შესახებ შეთანხმებიდან“ ან ევროკავშირთან დადებული საქართველოს სხვა ორმხრივი და მრავალმხრივი ხელშეკრულებებიდან
ასეთი არ არსებობს. 
ვ) დადგენილების  პროექტის ავტორი და წარმდგენი
დადგენილების პროექტის ავტორი და წარმდგენია საქართველოს კომუნიკაციების ეროვნული კომისია.

